
OHR  i  Evropska  komisija
pozivaju Vijeće ministara da
osigura  da  zakoni  o  javnom
emitiranju ispoštuju Sporazum
trojice premijera
Nacrti zakona o javnom emitiranju koje je pripremio ministar
transporta  i  komunikacija  Branko  Dokić  neće  zadovoljiti
kriterije  postavljene  u  Studiji  izvodljivosti  Evropske
komisije, rekli su danas bh. ministrima visoki predstavnik i
specijalni  predstavnik  Evropske  unije  Paddy  Ashdown  i  šef
Delegacije  Evropske  komisije  Michael  Humphreys.  Bh.
predstavnike  na  današnjem  sastanku  održanom  u  zgradi
Zajedničkih  institucija  je  predvodio  predsjedavajući  Vijeća
ministara Adnan Terzić, te ministar transporta i komunikacija
BiH  Branko  Dokić  i  entitetski  ministri  transporta  i
komunikacija  Dragan  Šolaja  i  Nedžad  Branković.

Visoki predstavnik je pozvao premijera Terzića da osigura da
se zakon o javnom emitiranju, izmijenjen i dopunjen tako da
ispoštuje željene standarde, uvrsti na dnevni red sjednice
Vijeća ministara do kraja ove sedmice.

“Nacrti zakona koje je dostavio ministar Dokić ne poštuju
Sporazum koji su potpisala trojica premijera 6. novembra 2003.
godine,” rekao je visoki predstavnik. “Evropska komisija je
jasno  rekla  da  nacrti  ovih  zakona  moraju  u  potpunosti
poštovati Sporazum trojice premijera, ako se želi dobiti njena
podrška. Naš prijedlog je jasan: izmijenite i dopunite ove
zakone kako bi se u potpunosti doveli u sklad sa Sporazumom
trojice premijera, ako ne želite rizikovati evropsku budućnost
ove zemlje.”

Ambasador Humphreys je podsjetio prisutne na sastanku da je
reforma javnog rtv sistema jedan od 16 posebnih prioriteta iz
Studije izvodljivosti koje je neophodno slijediti. “Evropska
komisija će ocijeniti napredak u vezi s reformom javnog rtv
sistema  prije  nego  donese  odluku  da  li  da  sa  Bosnom  i
Hercegovinom započne pregovore o Sporazumu o stabilizaciji i
pridruživanju,”  rekao  je  ambasador  Humphreys.  “Također
potvrđujem da želimo vidjeti da se Sporazum trojice premijera
u  potpunosti  poštuje.  Pozivam  Vas  da  uskladite  zakone  sa
Sporazumom  trojice  premijera  i  usvojite  ih  što  je  prije
moguće.”


